
Azərbaycan Respublikası  

Mərkəzi Bankının İdarə Heyətinin 

 “24” fevral  2026-cı il tarixli  

qərarı ilə təsdiq edilmişdir  

Protokol № 07 

 

 

İnvestisiya şirkətləri tərəfindən həyata keçirilən anderraytinqin təşkili üzrə 

Təlimat 

 

1. Ümumi müddəalar 

1.1. Bu Təlimat "Azərbaycan Respublikasının Mərkəzi Bankı haqqında" Azərbaycan 

Respublikası Qanunun 48.3.7-ci maddəsinə əsasən hazırlanmışdır və investisiya 

şirkətləri tərəfindən Azərbaycan Respublikası Mərkəzi Bankının 31 avqust 2021-ci il tarixli 

23/1 nömrəli Qərarı ilə təsdiq edilmiş “İnvestisiya şirkətləri və banklar tərəfindən 

investisiya xidmətlərinin (əməliyyatlarının) həyata keçirilməsi Qaydası”nın 17.2.9-cu 

yarımbəndinə uyğun olaraq tərtib edilən daxili qaydaların hazırlanmasına, habelə 

anderraytinqin həyata keçirilməsinə dair digər metodoloji əsasları və tövsiyələri müəyyən 

edir. 

1.2.  Kütləvi təklif üsulu ilə həyata keçirilməsi nəzərdə tutulan qiymətli kağızların (dövlətə 

məxsus səhmdar cəmiyyətlərinin qiymətli kağızları istisna olmaqla) anderraytinqi zamanı 

emitentin kompleks qiymətləndirilməsi həyata keçirilir və mövcud və potensial investorlar 

bu qiymətləndirmənin nəticələri barədə düzgün, tam və obyektiv məlumatlarla təmin edilir.  

1.3. Anderraytinqin effektiv təşkili investorların izafi risklərdən qorunması, bazarda 

qiymətin şəffaf və ədalətli şəkildə formalaşması, maliyyə sisteminin sabitliyinin təmin 

edilməsi və maliyyə bazarlarına inam və etimadın artırılmasına xidmət edir.  

2. Anderraytinqin təşkilinin mərhələləri 

2.1. Anderraytinqin təşkili aşağıdakı mərhələləri əhatə edir: 

2.1.1. Hazırlıq; 

2.1.2. Emitentin kompleks qiymətləndirilməsi; 

2.1.3. Qiymətli kağızların yerləşdirilməsi; 

2.1.4. Yerləşdirmə sonrası proseslər. 

3. Hazırlıq mərhələsi 

3.1.  Hazırlıq mərhələsində anderraytinqin əhatə dairəsi, məqsədləri və müddəti 

müəyyənləşdirilir. Bu mərhələdə bu Təlimatın 3.2-ci bəndində sadalanan sənədlər və 

məlumatların emitentdən, üçüncü tərəflərdən, ictimaiyyətə açıq mənbələrdən və ya 

digər etibarlı və müstəqil mənbələrdən ilkin məlumatların toplanması həyata keçirilir. 

Üçüncü tərəflərdən, ictimaiyyətə açıq mənbələrdən və ya digər etibarlı və müstəqil 

mənbələrdən məlumatlar əldə edilərkən investisiya şirkəti (bundan sonra - anderrayter) 

onların etibarlılığını araşdırır. 

3.2. Hazırlıq mərhələsində, əsasən, aşağıdakı sənədlər və məlumatlar toplanılır: 

3.2.1. Korporativ məlumatlar: hüquqi şəxsin nizamnaməsi, korporativ struktur və 

idarəetmənin icmalı, daxili komitələr haqqında məlumat (olduqda), strateji plan, risklərin 

idarə edilməsi siyasəti; 

3.2.2. Maliyyə məlumatları: son dərc olunan maliyyə hesabatları və onun yoxlanılması 

üzrə kənar auditor rəyi (mikro və kiçik sahibkarlıq subyektləri istisna olmaqla), aralıq 

dövrlər üzrə maliyyə hesabatları, büdcə proqnozları (istiqraz buraxılışı zamanı tədavül 

müddəti üzrə, səhm buraxılışı zamanı azı növbəti 3 illik dövr üzrə), uzunmüddətli aktivlər 

və öhdəliklərin siyahısı, balansdankənar öhdəliklər haqqında məlumat, emitent kredit 

təşkilatı olduğu halda kredit portfeli haqqında məlumat, emitentin təminatçısı olduğu 

girov, ipoteka və ya zaminlik müqavilələri, o cümlədən qarant qismində çıxış etdiyi 

qarantiya ilə bağlı yazılı öhdəliklər barədə məlumat, kredit tarixçəsi, dividend siyasəti 

haqqında məlumat, “Vergi ödəyicisinin vergi borcu barədə” arayış, emitentin bank 

hesabları üzərində məhkəmənin qərarı ilə, habelə qanunla müəyyənləşdirilmiş və ya 

bankla emitent arasında müqavilədə nəzərdə tutulmuş hallarda pul vəsaitinin silinməsinə 

dair müvafiq sərəncamın mövcudluğu haqqında məlumat (olduğu halda);  

3.2.3. Hüquqi və normativ sənədlərlə bağlı məlumatlar: hüquqi şəxsin dövlət qeydiyyatı 

haqqında şəhadətnaməsi, hüquqi şəxsin dövlət reyestrindən çıxarışı, imza və möhür 

nümunəsi, imza hüququ üzrə etibarnamə (olduğu halda), lisenziyalar və icazələr, əqli 

mülkiyyət və ticarət nişanı haqqında məlumatlar, tərəf kimi çıxış etdiyi cari məhkəmə işləri 

haqqında məlumat (olduğu halda) və müvafiq sənədlər, əhəmiyyətli müqavilələr haqqında 

məlumat (emitentin razılığı ilə); 

3.2.4. Əməliyyat məlumatları: əsas fəaliyyət sahələri və məhsullar haqqında məlumat, 

anonimləşdirilmiş müştəri və təchizatçı siyahısı üzrə statistik məlumat, biznesin 

davamlılığı planı, risk menecment sistemi və daxili nəzarət mexanizmləri barədə 

məlumat; 

3.2.5. İnvestisiya  qiymətli kağızları ilə bağlı məlumatlar: mövcud və əvvəlki qiymətli kağız 

buraxılışları haqqında məlumat, emitentin kredit reytinqi ilə bağlı məlumat (olduqda), 

anderraytinq predmeti olan buraxılış üzrə sənədlər (emissiya prospekti və ya informasiya 

memorandumu layihəsi) və təklif olunan qiymətli kağızların şərtləri haqqında məlumatlar. 

 

4. Emitentin kompleks qiymətləndirilməsi mərhələsi 

4.1. Emitentin kompleks qiymətləndirilməsi mərhələsində emitentin maliyyə 

məlumatlarının, korporativ idarəetmə sisteminin  və risklərin idarəedilmə səviyyəsinin 

təhlili aparılır, biznes modeli və bazar perspektivləri qiymətləndirilir. 

4.1.1. Emitentin maliyyə məlumatlarının təhlili nəticəsində aşağıdakı göstəricilər nəzərə 

alınmaqla onun cari və gələcək maliyyə vəziyyətinin qiymətləndirilməsi aparılır: 

4.1.1.1. Gəlirlərin və xərclərin dinamikası və strukturu; 

4.1.1.2. Mənfəətlilik əmsalları: ümumi mənfəət marjası; vergi, faiz xərcləri və amortizasiya 

ayırmaları çıxılmazdan əvvəlki mənfəət marjası; əməliyyat mənfəəti marjası; xalis 

mənfəət marjası; xüsusi kapitalın rentabelliliyi (ROE); aktivlərin rentabelliyi (ROA); 

investisiya fəaliyyətinin rentabelliliyi (ROI); 

4.1.1.3. Likvidlik əmsalları: cari likvidlik əmsalı; ani likvidlik əmsalı; nağd likvidlik əmsalı; 

4.1.1.4. Fəaliyyət əmsalları: ehtiyatların dövretmə əmsalı; debitor borcların dövretmə 

əmsalı; kreditor borclarının dövretmə əmsalı; 

4.1.1.5. Borclanma əmsalları: borcun kapitala nisbəti; borclanma əmsalı; faiz xərclərinin 

qarşılanma əmsalı; 

4.1.1.6. Kapital adekvatlığı əmsalları (emitentin fəaliyyətini tənzimləyən sahəvi 

qanunvericilikdə bu əmsallar müəyyən edilmişdirsə). 

4.1.2. Anderrayter emitentin korporativ idarəetmə sisteminin təhlili zamanı korporativ 

idarəetməyə dair müəyyən olunmuş tələblər əsas götürülməklə emitentin strateji baxış 

və hədəflərini, onlara nail olması üçün daxili proseslərin mövcudluğu, idarəetmə 

səviyyələrində dəqiq səlahiyyət bölgüsünün olmasını, effektiv daxili nəzarət və 

mükafatlandırma sisteminin tətbiqini əhatə edən idarəetmə sisteminin mövcudluğunu 

qiymətləndirir. 

4.1.3. Anderrayter emitentin korporativ idarəetmə sistemini təhlil edərkən onun azı 

aşağıdakı standartlara cavab verməsini qiymətləndirir: 

4.1.3.1. idarəetmə və təşkilati strukturun, həmçinin səlahiyyətlər bölgüsünün emitent 

tərəfindən göstərilən xidmətlərin xüsusiyyətlərinə, əməliyyatların həcminə və 

mürəkkəbliyinə uyğun olması, maraqlar münaqişəsinə yol verilməməsi; 

4.1.3.2. strateji planın mövcudluğu; 

4.1.3.3. emitentin əməliyyatları, maliyyə vəziyyəti, qarşılaşdığı risklər və biznes 

proseslərinə təsir edən qərarlar barədə müşahidə şurasına (direktorlar şurasına) və icra 

orqanına məlumatlandırmanı effektiv şəkildə təmin edən hesabatlılıq sisteminə malik 

olması; 

4.1.3.4. emitentin fəaliyyətinin uzunmüddətli davamlılığını təmin etmək məqsədilə 

strategiyasına əməliyyatlarına mühüm təsir göstərə biləcək və ya göstərəcək ekoloji, 

sosial və idarəetmə amillərini daxil etməsi. 

4.1.4. Emitentin riskləri idarəetmə sisteminin təhlilionun kredit, likvidlik, maliyyələşmə, 

əməliyyat, biznes və hüquqi risk təhlili və bütövlükdə risklərin idarəetmə sisteminin təhlilini 

əhatə edir. 

4.1.4.1. Kredit riskinin təhlili zamanı anderrayter emitentin gələcək ödəmə qabiliyyətini və 

ya müflisləşmə ehtimalını qiymətləndirir. Kredit riskinin təhlili zamanı emitentin kredit 

reytinqinə (olduğu halda), valyuta təminatına, keçmiş maliyyə nəticələrinə və gələcək 

maliyyə göstəriciləri proqnozlarına istinad edilə bilər. 

4.1.4.2. Likvidlik riskinin təhlili zamanı anderrayter, ilk növbədə emitentin pul vəsaitlərinin  

və onların ekvivalentlərinin həcmini, likvid aktivlərə çıxış imkanlarını, pul vəsaitlərinin 

hərəkətinin sabitliyini, emitentin likvidlik və fəaliyyət əmsallarını  qiymətləndirir. Həmçinin, 

zəruri hallarda likvidlik boşluqlarının aradan qaldırılması məqsədilə emitentin kredit xətləri 

və digər borc vəsaitləri vasitəsilə maliyyələşmə imkanları qiymətləndirilir. 

4.1.4.3. Maliyyələşmə riskinin təhlili zamanı anderrayter emitentin borc öhdəliklərinin 

müddəti başa çatdıqda yenidən maliyyələşdirilməsinin və ya müddətinin uzadılmasının 

mümkün olmaması, habelə yenidən maliyyələşmə zamanı əlverişsiz şərtlərlə üzləşmə 

ehtimalı kimi riskləri qiymətləndirir. 

4.1.4.4. Əməliyyat riskinin təhlili zamanı anderrayter emitentin texniki, insan, sistem və 

proses xətalarından irəli gələn risklərin idarə olunması sisteminin, eləcə də biznesin 

davamlılığı planının mövcudluğunu qiymətləndirir. 

4.1.4.5. Biznes riskinin təhlili zamanı anderrayter emitentin fəaliyyət göstərdiyi bazarda 

mövqeyi, rəqabət mühiti və böyümə potensialı, həmçinin bazar tendensiyaları, 

konsentrasiya riski və sənaye dinamikası üzrə riskləri qiymətləndirir. 

4.1.4.6. Hüquqi risklərin təhlili zamanı anderrayter müqavilələr (emitentin razılığı ilə), 

lisenziyalar, icazələr, tənzimləyici sənədlərin tələbləri, məhkəmə araşdırmalarını 

nəzərdən keçirməklə emitentin qanuni və digər normativ tələblərə uyğunluğunu  

qiymətləndirir. 

4.1.4.7. Risklərin idarə edilməsi sisteminin təhlili zamanı anderrayter emitentin risklərin 

müəyyənləşdirilməsi, qiymətləndirilməsi, nəzarət və monitorinqi üçün qurduğu sistemi 



 

5 
 

qiymətləndirir. Bu zaman emitentin risklərin idarə edilməsi siyasətinin mövcudluğu, 

mövcud risklərə qarşı tədbirlər planının olması, risklərin idarə edilməsi proseduruna riayət 

edilməsinin stimullaşdırılması və risklərin idarə edilməsi üzrə məsul şəxslərin təyin 

edilməsi kimi amillər nəzərə alınır. 

 

5. Qiymətli kağızların yerləşdirilməsi mərhələsi 

5.1. Qiymətli kağızların yerləşdirilməsi mərhələsində anderrayter emissiya prospekti və 

ya informasiya memorandumunun hazırlanmasında “Qiymətli kağızlar bazarı haqqında” 

Azərbaycan Respublikasının Qanununun (bundan sonra - Qanun) 5.7 maddəsinin 

tələbləri nəzərə alınmaqla emitentə dəstək göstərir. 

5.2. Anderrayter emissiyanın həcmi, müddəti (istiqrazlar üzrə), faiz (kupon) dərəcəsi 

(istiqrazlar üzrə), yerləşdirilmə üsulu və təklif qiyməti (səhmlər üzrə) kimi buraxılış 

şərtlərinin müəyyənləşdirilməsi istiqamətində emitentə metodoloji dəstək verir. 

5.2.1. Anderrayter emitentin kompleks qiymətləndirilməsi mərhələsinin nəticələri ilə 

yanaşı, emitentin ehtiyacları ilə investor tələbatı arasında balansı formalaşdıran effektiv 

qiyməti tapmaq, eləcə də investor marağını artırmaq üçün marketinq tədbirləri (potensial 

investorla görüşlər, şirkət barədə təqdimatlar və suallara cavablar) və sifarişlərin 

toplanmasını (“book-building”) həyata keçirir. Anderrayter investorların ilkin tələbləri ilə 

bağlı sifariş məlumatlarını toplamaqla müxtəlif qiymət səviyyələrində tələbi müəyyən edir 

və son qiymətlə və ya kupon faiz dərəcəsi ilə bağlı emitentə təkliflərini verir. 

5.2.2. Anderrayter qiymətli kağızın yerləşdirmə üsulunun fond birjasının Qanunun 46.1.3-

cü maddəsində qeyd olunan daxili qaydalarına və listinq seqmentinə uyğunluğunun təmin 

edilməsi üzrə tövsiyələr verir və ya məqsədəuyğun hesab etdiyi təqdirdə emitenti digər 

yerləşdirmə üsulu və listinq seqmentinə yönləndirir. 

 

6. Yerləşdirmə sonrası proseslər 

6.1. Qiymətli kağızların yerləşdirilməsindən sonrakı mərhələdə anderrayter  qiymətin 

sabitləşdirilməsi, investorlara dəstək və kommunikasiya,  bazarın monitorinqi və təhlili, 

qanunvericiliklə emitent tərəfindən təqdim edilməsi və açıqlanması tələb olunan məlumat 

və hesabatların təqdim edilməsi və açıqlanması prosesində dəstək göstərilməsi  və 

investorlarla uzunmüddətli əlaqələrin qurulması istiqamətlərində işlər aparır. 

6.1.1. anderrayter yerləşdirilmiş qiymətli kağızın qiyməti ilkin yerləşdirilmə qiymətindən 

aşağı düşərsə, qiymətin  kəskin enməsinin qarşısını almaq və bazar etimadını qorumaq 

məqsədilə "İnvestisiya qiymətli kağızlarının qiymətinin sabitləşdirilməsi haqqında 

Qaydalar"ın tələblərinə əməl etməklə qiymətli kağızların satın alınması əməliyyatlarını 

həyata keçirə bilər. 

6.1.2. Anderrayter yerləşdirilmiş qiymətli kağız barədə bazara açıqlamalar verir, 

investorlara emitent barədə analitik hesabatlar və bazar proqnozları təqdim edir və 

emitentin investorlarla münasibətlərini dəstəkləyir. 

6.1.3. Anderrayter yerləşdirilmiş qiymətli kağızların ticarət dinamikasını izləyir, 

investorların davranışı və bazarda likvidliyi təhlil edir və emitentə gələcək emissiyalar və 

ya əlavə kapital cəlbi üçün tövsiyələr verir. 

6.1.4. Anderrayter emissiya prospekti və ya informasiya memorandumu və yerləşdirmə 

ilə bağlı hesabatların qanunvericiliyə uyğun hazırlanmasına nəzarət edir, emitentə 

qanunvericiliklə müəyyən edilmiş müvafiq açıqlama və hesabat öhdəlikləri barədə 

məlumat verir və icrasına dəstək verir.  

 

7. Yekun müddəalar 

7.1. Anderrayter risklər barədə məlumat da daxil olmaqla apardığı təhlillərin nəticəsi ilə 

bağlı hesabatı emitentə və qiymətli kağızların buraxılışı dövlət qeydiyyatına alındıqdan 

sonra sorğu əsasında mövcud və potensial investorlara təqdim edir.  

7.2. Anderrayter emitentin kompleks qiymətləndirilməsinə dair məlumatları və risklər 

barədə məlumat da daxil olmaqla apardığı təhlillərin nəticəsi ilə bağlı hesabatı ən azı 5 il 

saxlayır. 

 

 

Mərkəzi Bankın sədri                                                            Taleh Kazımov 

